
Concilia Galliae 511-695 - Concilium Parisiense a. 556-573
Admonet pontifices temporum qualitas et inprobe necessitates praecauenda conditio, ut non solum rerum praesentium, sed et futurorum quoque utilitas congrua prouisione tractetur, quatenus, quos custodiae ordinatio ac pro amore diuino solicitudinis cura constringit, et praeuidisse sequentia et oportune eis uigilasse probentur. 

 

Et quia sibi sacerdotes in hoc maxime consolunt, si importunorum uoluntatibus obuiasse noscuntur, coniuncti in unum christo opitulante parisius pro utilitatibus ecclesiarum, unde non leuiter rationem sumus quandoquidem reddituri, in quantum diuina pietas uirtutem dare dignata est, temptauimus salubri consultatione prospicere, ne, dum periculosa abusione ordinatio superna neglegitur, in nobis aliorum crimina uindicentur.

 

Itaque placet ac omnibus nobis conuenit obseruari, ut, quia nonnulli memores sui per quaslibet scripturas pro capto animi de facultatibus suis ecclesiis aliquid contullisse probantur, quod a diuersis deum minus timentibus eatenus mortifera calliditate tenetur, ut aliorum oblatio illis pertineat ad ruinam nec intueri corde possint diem iudicii, dum nimiae cupiditatis delectantur ardorem: quicumque ergo immemor interitus sui res ecclesiae, ut supra diximus, delegatas iniuste possidens praesumpserit retenere et ueritate comperta res dei seruis suis dissimulauerit reformare, ab omnibus ecclesiis segregatus a sancta communione habeatur extraneus nec alium mereatur habere remedium, nisi culpa propria rerum emendatione purgauerit.

 

Indigne enim ad altare domini properare permittitur, qui res ecclesiasticas et audit rapere et iniuste possidere iniqua defensione perdurat; necatores enim pauperum iudicandi sunt, qui eorum taliter alimenta subtraxerint.

 

Sacerdotalis tamen debet esse prouisio, uti uindictam admonitio manifesta praecedat, ut res usurpatas iniuste quis tullit adhibeta aequitate restituat.

 

Quod si neglexerit et necessitas compulerit, postea praedonem sacerdotalis districtio maturata percellat.

 

Neque quisquam per interregna res dei defensare nitatur, quia dei potentia cunctorum regnorum terminos singulari dominatione concludit.

 

Quod si presumserit, et ipsius offensam et praedictae damnationis periculum sustinebit.

 

Competitoribus etiam huiusmodi frenus districtionis imponimus, qui facultates ecclesiae sub specie largitatis regiae improba subreptione peruaserint; sera namque de his rebus penitudinem commouemur, cum iam ante actis temporibus contra huiusmodi personas canonum suffulti praesidio se sacerdotes domini eregere debuissent, uti non mansuetudo indulgentiae ad similia perpetranda improborum audaciam adhuc cotidie prouocaret.

 

Nunc tarde iniuriarum mole depressi damnis quoque dominicis compellentibus excitamur.

 

Quod si his, qui res dei competit, in aliis, quam ubi res agitur, maxime solet terreturiis commorari, sacerdotem loci ipsius, ubi habitat, episcopus ille huiusmodi prauitate contemptus neglecto persone litteris mox reddat instructum; tunc antestis ipse fratris ancxietate comperta aut persuasorem ammonitionem corrigat aut canonica districtione condemnet.

 

Accedit etiam, ut temporibus discordiae supra promissionem bonae memoriae domni clodouei regis res ecclesiarum aliqui competissent ipsas que res in fata conlapsi propriis haeredibus reliquissent.

 

Placet et hos quoque, nisi res dei admoniti a pontifice agnita ueritate reddiderint, similiter a sanctae communionis participatione suspendi, quoniam res dei, quae auctores eorum maturata morte credendae sunt peremisse, non debent filii ulterius possidere.

 

Iniquum esse censemus, ut potius custodes cartarum, per quas aliquid ecclesiis a fidelibus personis legitur derelictum, quam defensores rerum creditarum, ut praeceptum est, iudicemur.

 

Et quia episcoporum res propriae ecclesiarum res esse noscuntur, si in eorum facultatibus simili fuerit crudelitate crassatum, peruasores rerum memoratarum canonum districtione feriat uindicta, dum corregit; ut, qui non moribus propriis ac nulla conscientiae castigatione corripitur, saltim regulae obtundatur aculeis.

 

Perpetuo enim anathemate feriatur, qui res ecclesiae confiscare aut conpetire aut peruadere periculosa infestatione praesumpserit.

 

Et quia exempla boni operis a pontificibus debent primum christo opitulante procedere, nullus episcoporum res competat alienas aut, si competitas aut a se aut ab auctore suo forte quis possedit, domino proprietatis possessionem propria absque praeiudicio liberalitatis regiae integra reformatione restituat, ut, quia deus dona reprobat iniquorum, non ad iudicium suum ecclesiae res exteras derelinquat.

 

Conuenit etiam uniuersis fratribus, ut non solum praesentium rerum actos, sed et animarum quoque debeant praeparare remedia.

 

Nullus ergo illicita coniugia contra praeceptum domini sortire praesumat, id est fratris relictam nec nouercam suam relictam que patrui uel sororem uxoris suae sibi audeat sociare neque auunculi quoque relictae, norui sue uel matertere coniugio potiatur; pari etiam conditione a coniugio amitae, priuignae hac filiae priuignae coniunctionibus praecipimus abstinere.

 

Sacratarum etiam uirginum neque per raptum neque per conpetitionis aliquas quisquam coniugia sortiatur.

 

Similiter de earum erit coniunctionibus abstinendum - et hi, qui eas rapere aut conpetere uoluerint, a communione remouendi -, quae uestium commutatione, tam uiduae quam puellae, religionem, poenitentiam aut uirginitatem publica fuerint declaratione professae.

 

Quod si contra interdicta quis uenerit et sacerdotem suum audire neglexerit et in praesenti a communione chatolice ecclesiae habeatur extraneus et in perpetuo anathema fereatur.

 

Et quia utilium rerum coepit causa tractare, hoc uniuersitas praecaueri quoque debet, tam sacerdotes quam principis omnes que populus, ut nullus res alienas conpetire a regis audeat potestate.

 

Nullus uiduam neque filiam alterius extra uoluntatem parentum aut rapere praesumat aut regis beneficio estimet postulandam.

 

Quod si fecerit, similiter ab ecclesiae communione remotus anathematis damnatione plectatur.

 

Et quia uniuersis sacerdotibus ita conuenit, ut, si quis de eis a communione ecclesiae pro contemptu canonum ac peruasione rerum ecclesiasticarum aliquem fortasse suspenderet, a nullo penitus episcopo recepi praesumatur.

 

Quod si factum fuerit, his, qui eum contra interdicta receperet, et a fratrum suorum erit concordia separatus et aeterni iudices in futurum, ut confidimus, iracundiam sustenebit.

 

Et quia in aliquibus rebus consuetudo prisca neglegitur ac decreta canonum uiolantur, placuit iuxta antiquam consuetudinem, ut canonum decreta seruentur.

 

Nullus ciuibus inuitis ordinetur episcopus, nisi quem populi et clericorum electio plenissima quesierit uoluntate; non principes imperio neque per quamlibet conditionem contra metropolis uoluntatem uel episcoporum comprouincialium ingeratur.

 

Quod si per ordinationem regiam honoris iustius culmen peruaderi aliquis nimia temeritate praesumpserit, a comprouincialibus loci ipsius episcopus recepi penitus nullatenus mereatur, quem indebete ordinatum agnuscunt.

Si quis de comprouincialibus recipere contra interdicta praesumpserit, sit a fratribus omnibus segregatus et ab ipsorum omnium caritate semotus.

 

Nam de ante actis ordinationibus pontificum ita conuenit, ut coniuncti metropolis cum suis comprouincialibus episcopis uel, quos uicinos episcopos eligere uoluerit, in loco, ubi conuenerit, iuxta antiqua statuta canonum omnia communi consilium et sententia decernantur.

 

De genere seruorum, qui sepulchris defunctorum pro qualitate ipsius ministerii depotantur, hoc placuit obseruari, ut, sub qua ab auctoribus fuerint conditione dimissi, siue haeredibus siue ecclesie pro defensione fuerint depotati, uoluntas defuncti circa eos in omnibus debeat conseruari.

 

Quod si ecclesia eos de his sanctis functionibus in omni parte defenderit, ecclesiae tam illi quam posteri eorum defensione in omnibus potiantur et occursum impendant.

 

Et quia huic definitioni cuncti fratrum interesse minime potuerunt, hoc etiam omnis congregatio sacerdotum christo propitiante decreuit, ut constitutio praesens, quantis oblata fuerit, subscriptionibus eorum debeat roborare, quatenus in hoc, quod ab uniuersis obseruandum est, uniuersitas debeat consentire.

 

Probianus in christi nomine episcopus ecclesie betorige consensi et subscripsi.

 

Pretextatus in christi nomine episcopus ecclesie rothomagensis consensi et subscripsi.

 

Leontius in christi nomine consensi.

 

Germanus peccator consensi et subscripsi.

 

Eufronius peccator consensi et subscripsi.

 

Felix peccator consensi et subscripsi.

 

Domicianus peccator consensi et subscripsi.

 

Chardaricus peccator consensi et subscripsi.

 

Gonothigernus peccator consensi.

 

Paternus peccator consensi et subscripsi.

 

Lasciuus peccator consensi et subscripsi.

 

Chalitricus peccator consensi et subscripsi.

 

Edibius peccator consensi et subscripsi.

 

Samson subscripsi et consensi in nomine christi.

 

Ferrocintus in christi nomine episcopus consensi.

